Nafarroako Parlamentuko Mahaiak, 2016ko apirilaren 18an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Luis Casado Oliver jaunak aurkezturiko mozioa, zeinaren bidez Nafarroako Gobernua premiatzen baita azter dezan ea zer aldaketa egin behar den NA-160 errepidean, bere ahalmena handitzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Unión del Pueblo Navarro (UPN) parlamentu-taldeari atxikita dagoen eta Nafarroako Gorteetako kide den Luis Casado Oliver jaunak, Legebiltzarreko Erregelamenduko 196. artikuluan eta hurrengoetan ezarritakoaren babesean, honako mozio hau aurkezten du, Osoko Bilkuran eztabaidatu eta bozkatzeko:

Institutuko bideak Tarazonako errepidearekin duen lotura ixteak esan nahi du hiriak duen irteeretako bat de facto kendu dela, eta horrek eztabaida piztu du, Tuterak dituen sarbideen gainekoa.

Tarazonako errepidean zehar egoitza publiko garrantzitsuak daude eskualde mailakoak direnak. Gainera, hiritik eskualdeko beste zerbitzu ezinbesteko batzuetara abiatzeko irtenbide bakarra da.

Institutuko bideak Tarazonako errepidearekin duen lotura ixteak areagotu egin du ibilgailuen eta autobusen trafikoa, areagotze hori jasateko nahiko narriatuta dagoen komunikazio bide batean.

Nafarroako errepideen III. plan zuzendariko jarduketa batean aurreikusten da NA-160 errepidean Tuterako sarbideak hobetzea. Plana onetsi zenetik zenbat denbora iragan den ikusita, ez litzateke burugabea izanen jarduketa-aldaketa bat planteatzea.

Bide horretako trafikoak handitzera joko du, populazioaren igoera hutsagatik, aipatu bidearen eragin-eremuan etorkizunera begira dauden hirigintza- eta merkataritza-planteamenduengatik, eta eskualdearen garapen industrialagatik. Gure parlamentu-taldeak ondoko erabaki proposamena aurkezten du:

Nafarroako Parlamentuak Nafarroako Gobernua premiatzen du azter dezan ea zer aldaketa egin behar diren NA-160 errepidean bere ahalmena handitzeko, eta horien artean aintzat har dezan errepide-bikoizketa, aurten konponbide egoki bat ezarriz, 2018tik 2019ta bitartean eginen dena.

